
Birinci Dünya müharibəsinin Şimali Azərbaycan 
iqtisadiyyatına təsiri problemi Vətən tarixində önəm-
li yer tutur. Ona görə də həm Sovet dövründə, həm də 
müstəqilliyin bərpasından sonra bu elmi problemin 
müxtəlif aspektləri tədqiqat predmeti olmuşdur [1]. 
Həmin əsərlərdə çoxlu sayda müxtəlif xarakterli il-
kin mənbələr elmi dövriyyəyə gətirilmişdir. Təqdim 
edilən məqalədə Birinci Dünya müharibəsinin Şi-
mali Azərbaycan iqtisadiyyatına təsiri mövzusu üzrə 
mənbələri üç qrupa bölərək araşdırmaq məqsədəuy-
ğun sayılmışdır: müxtəlif zamanlarda nəşr olunmuş 
sənəd topluları, arxiv fondlarında saxlanan sənədlər, 
dövri mətbuat materialları. Müharibə və onun sosi-
al-iqtisadi həyatda yaratdığı dəyişikliklər haqqında 
tədqiqatların əsas mənbə bazasını təşkil edən bu ma-
teriallar böyük əhəmiyyətə malikdir. Bu, bir-birindən 
fərqli mənbələrdən götürülmüş və müxtəlif xarakter-
li sənəd və materialların kompleks şəkildə tədqiqata 
cəlb edilməsi mövzunun bütövlükdə və tam şəkildə 
tədqiq edilməsinə imkan verir.

Müharibənin iqtisadiyyata, döyüşən ordunun təc-
hizatına, əhalinin həyat şəraitinə təsiri, hakimiyyət 
orqanlarının bununla bağlı qərar və sərəncamları 
haqqında olan mənbələrin əhəmiyyətli bir hissəsi 
müharibə dövründə və sonrakı illərdə sənəd topluları 
şəklində nəşr olunmuşdur. Onların içərisində Rusiya 
dövlətinin müharibə dövrü tələblərinə uyğun olaraq 
sənaye müəssisələrinin, dəmir yolu nəqliyyatının işi-
ni yenidən qurmaq, cəbhənin ehtiyaclarını ödəmək 
üçün əsas qərarların qəbul edildiyi “Dövlətin mü-
dafiəsi üzrə Xüsusi Müşavirənin jurnalları” adlı üç 
cilddən ibarət toplular [2] xüsusilə böyük əhəmiy-
yətə malikdir. Bu toplularda dərc edilmiş sənəd və 
materiallarda həm Rusiya imperiyası miqyasında, 
həm də Qafqazda, o cümlədən Şimali Azərbaycanda 
müharibənin doğurduğu mürəkkəb problemləri həll 
etmək üçün ali hakimiyyət nümayəndələrinin iştirakı 
ilə görülən tədbirlər, xüsusən döyüşən ordunun silah, 
döyüş sursatı, yanacaq, paltar və s. zəruri məhsullar-
la təchizi, iri şəhərlərin və sənaye rayonlarının yana-

caq və ərzaqla təmin olunması, dəmir yolu ilə yük 
daşımaların qaydaya salınması üçün atılan addımlar 
haqqında çox mühüm məlumatlar əks olunmuşdur. 

Dövlətin müdafiəsi üzrə Xüsusi Müşavirənin jur-
nalları – Rusiyada Birinci Dünya müharibəsi zama-
nı yaradılmış ən yüksək hərbi-tənzimləyici orqanın 
iqtisadiyyatın səfərbər edilməsi və hərbiləşdirilməsi 
sahəsində verdiyi qərar və göstərişlərin əks olundu-
ğu çox qiymətli mənbələrdir. Xüsusi Müşavirənin 
jurnallarının səhifələrində müharibə dövründə im-
periya üçün taleyüklü məsələlərin müzakirəsi və on-
larla bağlı ali hakimiyyətin verdiyi qərarlardan bəhs 
edilmişdir. Xüsusi Müşavirənin iclaslarında Rusiya-
nın hakim dairələri tərəfindən ölkənin bütün ehtiyat-
larının hərbi ehtiyaclar üçün səfərbər edilməsi təd-
birlərinə dair çoxlu materiallar var, onlar Rusiyanın 
iqtisadi vəziyyətinin ən mühüm problemlərini: səna-
yenin, nəqliyyatın, maliyyənin, ərzaq məsələlərinin 
vəziyyətini, ölkədə artan iqtisadi və siyasi böhranı 
əks etdirir. 

Bu tipli digər çox mühüm sənədlər toplusu Rusi-
ya hökumətinin müharibə dövründə qəbul etdiyi qə-
rar və sərəncamların ardıcıl çap olunduğu külliyyat-
lardır [3]. Hökumətin hərbi səfərbərlik, cəbhəarxası 
işlərə müsəlman xalqların cəlb edilməsi, vergi və rü-
sumların artırılması haqqında rəsmi qərar və sərən-
camları, digər normativ sənədləri bu külliyyatlarda 
cəmlənmişdir.

Rusiya imperiyası miqyasında XX əsrin əvvə-
lində, o cümlədən Birinci dünya müharibəsi ərəfə-
sində və dövründə metallurgiya və neft sənayesində 
inhisarçı birliklərin vəziyyətinə həsr olunmuş sənəd 
toplularında [4,5,6] metal və yanacaq istehsalında 
baş verən dəyişikliklər haqqında qiymətli məlumat-
lar toplanmışdır. XX əsrin ilk onilliklərində Rusiya 
imperiyasında metallurgiya və neft sənayesində in-
hisar birliklərinin fəaliyyətinə, inhisar birlikləri ilə 
bağlı dövlət siyasətinə, mövcud inhisar birliklərində 
xarici kapitalın mövqeyi və təsir gücü məsələlərinə 
həsr edilmiş monoqrafiya [7,8,9] və məqalələrdə 

[10,11,12,13] də çoxlu sayda faktik material və sta-
tistik göstəricilər elmi dövriyyəyə gətirilmişdir.

Bu baxımdan, görkəmli Azərbaycan tarixçisi S.Ə-
liyarovun Birinci Dünya müharibəsi dövründə Şi-
mali Azərbaycanda neft inhisarları mövzusuna həsr 
olunmuş fundamental monoqrafiyası xüsusi qeyd 
edilməlidir. Bu əsərdə müharibə başlandıqdan sonra 
neft inhisarlarının fəaliyyətindəki önəmli dəyişiklik-
lər, dövlətin neft məhsulları istehsalını tənzimləmək 
cəhdləri diqqətlə araşdırılmış, böyük həcmdə sta-
tistik göstəricilər tədqiqat prosesinə cəlb olunmuş-
dur. Gürcü alimi N.Nanitaşvilinin Cənubi Qafqazda 
Almaniya kapitalının təmsilçisi “Simens və Qals-
ke” şirkətinin XIX əsrin 60-cı illərindən başlayaraq 
1917-ci ilədək fəaliyyətini əks etdirən monoqrafi-
yası mis istehsalında Qafqaz regionunun imperiya 
miqyasında mövqeyini aydınlaşdırmaq baxımından 
statistik məlumatlarla zəngindir.

Rus sovet tədqiqatçısı V.Laverıçevin Birinci dün-
ya müharibəsi illərində Rusiya hakimiyyət orqanla-
rının hərbi sənayeni tənzimləmək tədbirlərinə həsr 
edilmiş məqaləsi [14] də diqqətəlayiqdir. Müəllif 
cəb hənin ehtiyaclarını qarşılamaq üçün hərbi təyinat-
lı məhsullar istehsal edən müəssisələrin fəaliyyətinə 
dair xeyli sayda faktik materialdan yararlanmışdır. 
Bu məlumatlar bəhs olunan dövrdə Azərbaycanda 
hərbi məhsul istehsalı haqqında da müqayisəli təhlil 
aparmaq üçün qiymətlidir.

Birinci dünya müharibəsi ərəfəsi və dövründə 
Şimali Azərbaycan iqtisadiyyatında baş verən də-
yişiklikləri izləmək üçün Bakı [15], Yelizavetpol 
(Gəncə) [16] və İrəvan [17] quberniyalarının, Da-
ğıstan vilayətinin [18] illər üzrə şərhləri – icmalla-
rı zəngin faktik materiallara, statistik göstəricilərə 
malikdir. Bu materiallar müharibə illərində ayrı-ayrı 
taxıl bitkiləri və texniki bitkilər üzrə əkin sahələri-
nin, məhsul istehsalının necə dəyişməsi haqqında 
təsəvvür yaradır. 

Cənubi Qafqaz dəmir yolları ilə yükdaşımala-
rı haqqında nəşr olunmuş statistik toplular [19] da 
müharibə dövründə Cənubi Qafqazdakı, o cümlədən 
Azərbaycandakı dəmir yolu stansiyaları vasitəsi ilə 
daxil olan və ixrac edilən yüklərin miqdarının necə 
dəyişməsi dinamikasını izləməyə imkan vermişdir.

Birinci Dünya müharibəsi dövründə Şimali Azər-
baycanın iqtisadi vəziyyəti haqqında çoxlu sayda 
arxiv materialları da mövcuddur. Onların içərisin-
də Rusiya Federasiyası, Gürcüstan Respublikası və 
Azərbaycan Respublikası arxivlərinin fondlarında 

mühafizə edilən sənəd və materiallar xüsusilə mü-
hüm əhəmiyyətə malikdir. Azərbaycan Respubli-
kası Dövlət Tarix Arxivinin fondlarında saxlanılan 
sənədlər haqqında ayrıca bəhs etmək gərəkdir. Bu 
arxivin Qafqaz canişini dəftərxanası adlı 1 saylı 
[20], Bakı quberniya idarəsi adlı 44 saylı [21], Bakı 
qubernatorunun dəftərxanası adlı 45 saylı [22], Bakı 
Müvəqqəti general-qubernatorunun dəftərxanası 
adlı 485 saylı [23], Bakı şəhəri Ərzaq Müşavirəsi 
dəftərxanası adlı 512 saylı [24], Yelizavetpol (Gən-
cə) quberniya idarəsi adlı 61 saylı [25], Yelizavetpol 
(Gəncə) qubernatoru dəftərxanası adlı 62 saylı [26], 
Bakı-Dağıstan Üzümçülük və Şərabçılıq Komitəsi 
adlı 287 saylı [27], Dövlətin müdafiəsi üzrə Xüsu-
si Müşavirə sədrinin müvəkkili adlı 513 saylı [28] 
fondlarında mühafizə edilən sənədlər və materiallar 
müharibə dövründə Şimali Azərbaycanın iqtisadi və-
ziyyətini öyrənmək üçün mühüm faktlarla zəngindir. 
Adlarını çəkdiyimiz fondlardakı faktik məlumatlar 
müharibə dövründə sənaye istehsalının necə sürətlə 
azalmasını, kənd təsərrüfatı sahələrində dəyişiklik-
ləri əks etdirir. Bu tip faktlar və rəqəmlər müharibə 
illərində iqtisadiyyatın ayrı-ayrı sahələrində vəziy-
yətin dolğun mənzərəsini yaratmağa imkan verir.

Qeyd etmək lazımdır ki, arxiv fondlarında əsasən 
müharibənin ilk iki ilinə aid statistik göstəricilər sax-
lanmışdır. Bunun da səbəbi quberniyalar üzrə hesa-
batların və şərhlərin arxivlərdə illər üzrə tam şəkil-
də olmamasıdır. Arxiv fondlarında mühafizə edilən 
qubernatorların imzaladıqları son rəsmi hesabatlar 
və şərhlər 1915-ci ilə aiddir. Sonrakı illər üzrə hesa-
batlar müharibənin son dövründə baş vermiş inqila-
bi dəyişikliklər, mövcud dövlət idarə strukturlarının 
ləğv edilməsi, anarxiya və dağıntılarla əlaqədar iti-
rilmişdir və ya heç hazırlanmamışdır.

Mövzunun tədqiqi üçün dövri mətbuat material-
ları da böyük əhəmiyyətə malikdir. “Kaspiy” [29], 
“Bakinskie qubernskie vedomosti” [30], “Yelisavet-
polskie qubernskie vedomosti” [31] qəzetlərində, 
“Kavkazskoye xozyaystvo” [32], “Neftyanoye delo” 
[33] və digər jurnallarda getmiş materiallar müha-
ribə dövründə iqtisadi vəziyyət, ərzaq təchizatı, də-
mir yolları ilə yükdaşımalardakı problemləri və s. bu 
kimi məsələləri araşdırmaq üçün çox gərəkli fakt-
larla zəngindir. Həm də arxiv fondlarında saxlanı-
lan materallar, bir qayda olaraq, 1916-cı ilə qədərki 
faktları əhatə etdiyi üçün, qəzet və jurnallarda dərc 
edilmiş və müharibənin bütün dövrünü əhatə edən 
məlumatlar çox dəyərlidir. 

“Qafqaz təqvimi” və digər illik məcmuələrin 
materialları da diqqətdə saxlanmalıdır. Doğrudur, 
“Qafqaz təqvimi”nin nəşri 1916-cı ildən dayandı-
rılmışdır və sonuncu, 1917-ci il üzrə “Qafqaz təqvi-
mi”ndəki statistik göstəricilər də 1915-ci ilin sonuna 
aiddir [34, 1917-ci il üçün, statistika şöbəsi]. Sovet 
hakimiyyətinin ilk illərində tərtib olunmuş toplular-
dakı statistik məlumatlar [35, 36, 37, 38, 39, 40, 41] 
isə tam deyildir, həm də 1916-1917-ci illərə aid sta-
tistik göstəricilər azdır və ziddiyyətlidir. 

Belə obyektiv çətinliklərə baxmayaraq, müxtəlif 
xarakterli mənbələrin: nəşr edilmiş sənəd topluları-
nın, arxiv fondlarındakı sənəd və materialların, tarixi 
ədəbiyyatdan götürülmüş faktların, dövri mətbuat 
materiallarının kompleks şəkildə tədqiqata cəlb edil-
məsi Şimali Azərbaycanda Birinci Dünya müharibə-
si dövründə iqtisadiyyatda baş verən prosesləri ay-
dınlaşdırmağa imkan verir.

Açar sözlər: müharibə, Azərbaycan, iqtisadiyyat, 
arxiv fondları, sənəd topluları, dövri mətbuat 

ОСНОВНЫЕ ИСТОЧНИКИ ПО 

ПРОБЛЕМЕ ПЕРВОЙ МИРОВОЙ 
ВОЙНЫ И ЭКОНОМИКИ СЕВЕРНОГО 

АЗЕРБАЙДЖАНА
РЕЗЮМЕ:

Существуют многочисленные и разнообраз-
ные источники о влиянии Первой мировой войны 

на экономику Северного Азербайджана. Неко-
торые из них издавались сборниками еще в Со-
ветское время. Кроме того, большое количество 
документов и материалов с ценной информаци-
ей хранится в архивах Азербайджана, Грузии и 
России. Страницы периодической печати, изда-
вавшиеся во время войны, также содержат инте-
ресные сведения, отражающие экономическую 
ситуацию. Исследованиям этих и других перво-
источников посвящена представленная статья.

Ключевые слова: война, Азербайджан, эконо-
мика, архивные фонды, сборник документов, пе-
риодическая печать.

MAIN SOURCES ON THE PROBLEM 

OF THE FIRST WORLD WAR AND THE 
ECONOMY OF NORTH AZERBAIJAN

SUMMARY: 
There are numerous and varied sources on the 

impact of the First World War on the economy of 
Northern Azerbaijan. Some of them were published 
in collections back in Soviet times. In addition, a 
large number of documents and materials with valu-
able information are stored in the archives of Azer-
baijan, Georgia and Russia. The pages of periodicals 
published during the war also contain interesting 
information reflecting the economic situation. The 
presented article is devoted to the study of these and 
other primary sources.

Key words: war, Azerbaijan, economy, archival 
funds, collection of documents, periodicals.


